Tastamenat leta Gospodnjega 2010.g.
Dobra vecer svimin a najveć maškaranimin!!
     Kako i sami znate , kod nas je vavik bilo ,
a kako drugo nog znopak!
     Daržava je šla kvragu 
a mi smo se najzad rinuli naprid.

     Ne znun zdokle bi poca ,
ali kako na mlajimin svit ostaje pocati ću od njih.
     Puno njih se poženilo i dobro uparlo , 

pa se mašo dice rodilo, 

nebili vu našu župu škapulali.
Niki su didi,a niki pradidi postali.
     Tonko Rokov , nareceni Tice , 

tote je najbolje oli najgore pasa ,
jerbo kad ta njegova celjad vo leto z grada ariva , 

un će najzad s kuće ća !!
     Ma to ni sve  !!
   I Pepika je zikvu urdina , a Kanja mu je za nju zadnji šolad da!
    Baba mlaji je posta did , 

a ne znun jeli znate da će Major postati dofin pradid!
     I Kukunjava je va toj mandriji!

Mlaje ćere se je libera tako da ju je na Zverinac inbarka!

     I kad je misli da će sve te fešte zbonacati govoru da bi moga jopet did postati ,
a tote će mu i Kila ruku dati ,
jer mu je nevesti poca drob zbrufivati.

     Ti su mlaji , vo godišće zameritali da ih se jopet pofali , 

najzad su ove stare karonje pensiju poslali 
i rabote se ćepali.
    Tako su Lucini , ko ca sami znate ,

kundoti štampali ,

a to će reći da su selo pod argolu stavili.
     Nisu svimin te novitade mašo drage,
kolo toga uvik isti runjaju, 

a bolje bi in bilo da gubicu zakracunaju. 

Kamo tav vapor gre još će oni viti!!


Samo da se tote Kukunjava ne ukarca ,

sa svon svojon furbarijon.
      Kako svi znamo da parvi Maj ni dun od rabote ,
a kako kod njih mlajih , sve gre znopak , oni su se na tav dun ćepali motike i te svimin znane japnenice dobro zluštrali!
Samo bi in preporuci da uz to pusto cveće ne gredu važi za škovace !
     Kako je argolu od daržave ćepala žinska tako su se va nju barže bolje i ve naše vargle
i jenu kamaru afitale da bi va tomu penšijunatu tarokale i na tumbulu igrale.

Prije se tote fumalo kako tako , 

ma sve mi se pari da više neće nikakor!
     Cu san , da su se za tu kamaru sa zjuga i sa zmorca veli šoldi skupljali , 

ma ne znun di su nestali!

Svitova bi in da se ca prije ćepaju rabote da ti šoldi nebi šli vašću.
     Papagalo z Lucine mi se potuži da se uline ne lovu ko prije , svi ćepaju jenu do dvi , 

samo Batina tri  !!
     I masline su urodile kako tako ,
a Joji vav put zamislite … nikakor !!
     Jedino se fidamo va kumpiri!

Ki su vo godišće alavija rodili,
dijava ih ponesa , kad tote ni ulja i mesa !!!
     Govoru da ćemo se s novin godišćun sami z botun grad voziti , 

a ne nu celjad sa zmorca tarpiti !!!
     I vlast z grada je bila , i svega je rekla da će uciniti ki zna ćeli od toga ca biti,
prija ću ja zabeliti !!!
                        ……………………….    
      Gotovo da nima godišća da se va voj našoj župi ne dogodi ki goli veći trobul,oli dežgracija!
     Tako su i vav put filjocu mi Geginomu narecenomu Jaseru Arafatu nestali kujići.
      Ti kujići , kako i sami znate , više su samiljali va njorci , a bili su toliko siti da in ka goli kokošica , maška , a i dofin juncić nisu bili marski.
     Toliko su lindrali po selu da in je to bilo malo pa su ih dofin vidili va Žorljevici i na Žaplu.
     Svi znamo da je va toj Geginoj kući bi toliki red i prešijun da to ti kujići nisu mogli zdurati , 

pa su se hranjivali di tud ,
samo ne doma !!
     Jednoga gladnoga dana in je bila puna pipa svega, pa su nacelu nestali.
     Nakon tri do cetire dana su Arafat i njegova principesa oservali da ćuti na dežgraciju, 
pa su ih šli iskati.
     Iskali su ih od  nemila do nedraga po celomu uboga selu,
a i dalje !! 
     Pa poklen ih nigder ni bilo,palo in je napamet da ih se moglo otrovati ,
da bi se celo selo moglo od njih liberati.
     Infišali su va mulju da in je to selo skroilo,
pa su toliko bili idni da su to va foji stavili,
i sa ton mutrijon selu na žulj stali !!!
     Preporucan in da imaju više rigvarda prema voj našoj celjadi,
pa in ostavljin pet metri dobre kadine , 

nebili voga novoga kujića dobro suportali 
i tako selu febar kalali !!
                   …………………………                              
          Ako niste znali , sa tin trovanjun nismo stali !
     Tuži mi se barunesa narecena Lada da je ostala na cudu kad je došla z grada!
     Jer va tomu vosiku Lucini ,
ki svi znamo alavija rabota ,
toliko da su se dofin i maške tote ćepale mota

po stolimin su skakale nebili ku goli ribicu oli raroga trapale.
     Valjalo bi , misli se Lada , 
     te maške poslati put grada!
Ma ki će ih ćepati?
Tukalo bi ih otrovati !!
     Ma su i to beštije od karvi i mesa , 
     a i nisu svi selu kako Desa!!

     Pa je ta barunesa udrugu urdinala nebili te maške škapulala i najzad ih Zagreb poslala.
     Ma ca da joj ostavin kad tote svega ima!
More biti bokun loja da tav vosik rine more kad dojde plima! 
                   …………………………………..

     Morun se pofaliti da je na škveru komod skoci,
pokle je Pirica nu bacvu grad pretoci.
     Dobro smo to docekali !  
     Bilo mu je i vrime !!

Tuži mi se njegova mati , 
ki će tu bacvu zakalafatati! 

     Tukalo bi ju spilati !  

     A kako svi znamo da nikad neće voziti,
     dobotu i zgoriti !!!

Ostavljin mu garšćicu slame i dvi kapi petrolja 
da tu nesriću nažge kad ga ćepa volja !!
                 …………………………………

    Dražica Bobucić mlaji , je uspi odparditi temun ki je klepnu po propeli i dobro ju lumba.
    Tako da je tav kaić još na škveru Lucini.
Pa in se jacera mašo spraznula , a Tekla ne more od muke spati jerbo ki će za tav kaić pusti šoldi dati !

Tukalo bi jopet noga kalafata z Iža zvati ,
a tek ga je isprati !!!

     Tomu Dujmovomu netomarnjaku ostavljin jedun trementni pobuk,

da more s kraja pobukati,

jer zanj ni s kajićun navigati,

a i mati će mu se more biti naspati !!!

                   …………………………

    Jenu vecer poklen je Danda mlaji doša z uligan ,

mati ga je trapala da je makina za robu sva krepala.

     A i njoj je bila puna pipa jerbo ta makina godišćimin škriplje.

     Vav se lešto spravi i sutradun zapardi put grada.

     Kad se nase torniva pofali mi se da je s ton makinon dobro pasa i da takove na Molatu ni.

     Doša je doma ,barže bolje ju utvori 

     i unda se svas spoti !

Ta dijavlja makina ni va sebe samiljala,
kako da mu je z traktora pala !!
Bruna je odmah ofanala i ni bilo druge nogo un jopet put grada.

Kako svi mi znamo da je un veloga rigvarda ,
spljuca ih je i sprasica ko tovari i kako un s otin ni zna fermati 
jeno velo je pitanje ćeli mu novu makinu dati!

Ostavljin mu jeni dupli oćali nebili to drugi put bolje popazi a kako mu je lokva blizu neka pere va njoj dokle mu nova makina ne dojde,

ako dojde  !!!

                      ………………………
     Kako je va pekari naresa numer ženskih i Joso je tote osta blažen mej ženamin ,
naša se na jenomu velomu cudu,
kamo s njimin ?!

Jene sej libera , pari mi se najstarije i posla ju je va Evropsku uniju , put Slovenije.
Jerbo govoru da je tamo bolje.
Još su mu ni manje ni više cetire ostale!
Ma ni problem starija ,ke se libera, nog mlaja , ka je kako cujin ćepala veloga kuraja i Josi va pekaru zeta afitala.
I žali mi se tav rabotnjak da mu je Mimi mlaji nareceni Ljubo dofin ariva va dotu ,
ma neznun jeli na pijat oli na rabotu !!!

A kako san imi cuti i Vita se ljuti! 
Pa je tu malu najzad zakracunala 
i Mimiju mlajemu na rep stala!

     Tomu furbaćunu ostavljin jene vele kanoćale 
da s Mimijeve terace more viti ca mu kroju te piškace.
      A Viti svitujin da ostavi šporku rabotu,

vrata otkracuna i toga maloga primi va dotu.
             ………………………………
     A kad smo već kod žinske race  
kako san imi cuti 
va Lucini još jedna piškaca place!
     Požali mi se Škoda da mu va kući fali muškoga roda da bi najraje da more ,Virki još jenoga sina napravi nebili mu tav numer popravi !

     Svitova bi Škodi mlajemu ,narecenomu Paško, da va Bilića Jurinjevoga vazme škotu kako bi vav put ucini dobru rabotu !!
                   ......………………………………                    
     Cu san kako carnogorka prijateljici preko radija žigunda afitiva ,
ne bili se nje liberala , 
jer se ta njena prijateljica rukamin i nogamin za nju ćepala,
od veloga straha da ne bi sama ostala!

Govoru da je bogata ,heroga stasa ,
a svi dobro znamo kakovoga je glasa!!
Tote se more biti posrići i Bati ko crnogorka uspije Koku dobro udati,
jerbo mi se godišćimin tav karšćanin žali da od nje ne more isti , piti 
a troke li spati !!
     Sve mi se cini da neće biti nišće od toga pira ,
a dok je ona tote ni va našoj župi mira!

     Zato carnogorki ostavljin jedun veli radio 
ki se daleko cuje 
nebili se ki žigundo na tu dobru ješku ćepa 
i toj beleci najzad na rep sta!

     A Koki ostavljin jenu bocicu talijunskoga vonja 
da inkanta toga konja !!
                   …………………………

     I kako sami znate vo godišće smo hodili stegnutoga kaiša i krulećega štumka ,      
pa mi je va svoj toj deboleci bilo najteže ovu svoju karitad podiliti , 

nemojte zamiriti ako koga nisan obamisli,

ostavi san više nog ca san moga.

Svimin ki su mi vrata utvorili
ostavljin blagoslov božji,

a onimin ki su mi ih zakracunali ostavljin prokljestvo do devetoga kolena !!
                                                Vaš Karneva 
                                                       se re

